
Azərbaycan Respublikasının Ali Məhkəməsinin İnzibati Kollegiyası  
Məmmədov Xəqani Səyyad oğlunun sədrliyi,  
Nəbizadə Rahib Sahib oğlu,  
Bədəlov Kəmaləddin Nurəddin oğlu,  
Kərimov Səyyad Əli oğlu,  
Vəliyeva Elşanə Rafiq qızı,  
Şəfiyev İspəndiyar Əsəd oğlu, 
Vəliyev Sərvər Yaqub oğlu, 
Məmmədli Bəhram Məmməd oğlu, 
Cəmilova Xəyalə Adil qızından ibarət tərkibdə, 
Həkimzadə Röya Rəhman qızının katibliyi ilə  
 
İddiaçı Caniyev Nurəddin Məmməd oğlunun cavabdeh Azərbaycan Respublikası 

Əmək və Əhalinin Sosial Müdafiəsi Nazirliyi tabeliyində Dövlət Sosial Müdafiə Fondu 
Publik Hüquqi Şəxsin Xüsusi Şərtlərlə Təyinatı üzrə Mərkəzi Filialına qarşı “əmək 
pensiyasının yenidən hesablanması haqqında qərarın ləğv edilməsi və müdaxilədən 
əvvəlki pensiya məbləğinin bərpa edilməsi” tələbinə dair inzibati iş üzrə mübahisəli hüquqi 
məsələyə dair hüququn tətbiqi üzrə məhkəmə təcrübəsinin vahidliyinin təmin edilməsi 
məsələsinə baxaraq aşağıdakı qərardadı qəbul etdi.  

 
I. Mübahisəli hüquqi məsələnin məzmunu  
 

1. İddiaçı 24.09.1965-ci il tarixdə anadan olmuşdur.  
2. İddiaçıya 24.09.2017-ci il tarixdən güzəştli şərtlərlə yaşa görə əmək pensiyası 

təyin edilmişdir.  
3. İddiaçının əmək pensiyası 16.10.2023-cü il tarixdə “Əmək pensiyaları haqqında” 

Qanunun 37.3.1-ci maddəsinə əsasən yenidən hesablanaraq 566,73 manat məbləğində 
müəyyən edilmişdir.  

4. İddiaçının əmək pensiyası sonradan, cavabdehin 02.08.2024-cü il tarixli 3-17-
1/3-3-11318/2024 nömrəli qərarı ilə yenidən hesablanaraq 482,05 manat məbləğində 
müəyyən edilmiş və 16.10.2023-cü il tarixli qərar ləğv edilmişdir.  

5. İddiaçı cavabdehə ərizə ilə müraciət edərək sonuncu qərarın ləğv edilməsi, 
tutulan məbləğin geri qaytarılmasını xahiş etmişdir.  

6. Cavabdeh iddiaçının müraciətini təmin etməkdən imtina etmişdir. 
7. İddiaçı cavabdehə qarşı iddia ərizəsi, daha sonra iddia tələbinin dəyişdirilməsi 

barədə ərizə ilə Sumqayıt İnzibati Məhkəməsinə müraciət edərək, cavabdeh tərəfindən 
qəbul edilmiş əmək pensiyasının yenidən hesablanması haqqında 02.08.2024-cü il tarixli 
3-17-1/3-3-11318/2024 nömrəli qərarın ləğv edilməsi və müdaxilədən əvvəlki pensiya 
məbləğinin bərpa edilməsi öhdəliyinin cavabdehin üzərinə qoyulması barədə qərar qəbul 
edilməsini xahiş etmişdir. 

8. Sumqayıt İnzibati Məhkəməsinin 16 may 2025-ci il tarixli, 2-1(118)-4181/2025 
nömrəli qərarı ilə iddia təmin edilmiş, Sumqayıt Apellyasiya Məhkəməsinin İnzibati 
Kollegiyasının 23 iyul 2025-ci il tarixli, 2-1(105)-690/2025 nömrəli qərarı ilə cavabdehin 
apellyasiya şikayəti təmin edilməmiş, birinci instansiya məhkəməsinin qərarı 
dəyişdirilmədən saxlanılmışdır. 

9. Məhkəmələr iddianın təmin edilməsinə dair mövqelərini onunla əsaslandırmışlar 
ki, “Əmək pensiyaları haqqında” Qanunun 45-ci maddəsinin 01.07.2017-ci il tarixdən 
29.06.2022-ci il tarixədək qüvvədə olmuş ikinci cümləsində qeyd edilir ki, bu Qanunun 9-
cu maddəsinə əsasən yaşa görə əmək pensiyası təyin olunan şəxslərin əmək 
pensiyasının sığorta və yığım hissələrinin hesablanmasında gözlənilən pensiya ödənişi 
müddəti aylarının sayı güzəştli şərtlə pensiyaya çıxma yaşı ilə bu Qanunun 7-ci maddəsi 
ilə müəyyən edilmiş pensiya yaşı arasındakı ayların sayı qədər artırılır. 13.05.2022-ci il 
tarixdə “Əmək pensiyaları haqqında” Azərbaycan Respublikası Qanununda dəyişiklər 
edilməsi barədə” 530-VIQD nömrəli Qanun qəbul edilmiş (həmin Qanun 29.06.2022-ci il 
tarixdən qüvvəyə minmiş) və Qanunun 1.11-ci maddəsinə əsasən “Əmək pensiyaları 
haqqında” Qanunun 45-ci maddəsinin sözügedən ikinci cümləsi Qanundan çıxarılmışdır. 
Həmin Qanunun keçid müddəalarının 2.2-ci bəndində qeyd edilmişdir ki, qeyd olunan 
1.11-ci maddənin Qanunun qüvvəyə mindiyi günədək təyin edilmiş yaşa görə əmək 
pensiyalarının yenidən hesablanmasına, eləcə də həmin günədək pensiya hüququ 
yaranmış şəxslərə yaşa görə əmək pensiyasının təyin edilməsi və yenidən hesablanması 
hallarına münasibətdə tətbiq edilmir. Məhkəmələr qeyd etmişlər ki, 45-ci maddənin ikinci 
cümləsinin məzmunundan göründüyü kimi bu norma əmək pensiyasının təyin edilməsi ilə 
bağlı münasibətləri tənzimləyir. Hazırkı halda isə iddiaçıya 2017-ci ildən güzəştli şərtlərlə 
yaşa görə əmək pensiyası təyin edilmiş, daha sonra 16.10.2023-cü il tarixli qərar qəbul 
edilərkən Qanunun tələblərinə uyğun olaraq (37.3.1) iddiaçının əmək pensiyası yenidən 
hesablanmış, sonuncu dəfə 02.08.2024-cü il tarixli qərarla isə 45-ci maddənin 
01.07.2017-ci il tarixdən 29.06.2022-ci il tarixədək qüvvədə olmuş ikinci cümləsi tətbiq 
edilərək iddiaçının pensiyası yenidən (ikinci dəfə) hesablanmış, 16.10.2023-cü il tarixli 
qərar ləğv edilmişdir. Məhkəmələrin qənaətinə görə, həmin norma pensiyanın yenidən 
hesablanması deyil, təyin edilməsi qaydasını müəyyən etdiyindən həmin normanın ləğvi 
ilə bağlı keçid müddəaları sığorta kapitalı əsasında pensiyanın yenidən hesablanması 
şərtlərini müəyyənləşdirə, yəni normanın tənzimləmədiyi münasibətlərin ultraaktivliyini 
şərtləndirə bilməz. Çünki, 45-ci maddənin ləğv olunmuş ikinci cümləsi qüvvədə olduğu 
müddətdə pensiyanın yenidən hesablanması qaydasını deyil, məhz (yalnız) pensiyanın 
təyin edilməsi qaydasını tənzimləyir. Pensiyanın təyin edilməsi və yenidən hesablanması 
isə fərqli hüquqi hallar və tənzimləmədir. Odur ki, yuxarıda qeyd edildiyi kimi norma 
tənzimləmədiyi münasibətlərə və faktlara münasibətdə ultraaktiv ola (yaşana) bilməz. 

9. Kassasiya icraatı zamanı mübahisəli hüquqi məsələyə dair kassasiya instansiyası 
məhkəməsinin əvvəlki qərarlarında müəyyən etdiyi hüquqi mövqedən fərqli yanaşmanın 
tətbiq edilməli olduğu müəyyən olunduğundan hazırkı işə baxan məhkəmə tərkibi 
hüququn tətbiqi üzrə məhkəmə təcrübəsinin vahidliyinin təmin edilməsi məqsədilə 
Azərbaycan Respublikası Ali Məhkəməsinin sədrinə təqdimatla müraciət etmişdir.  

10. Təqdimatın dəlillərinə görə, “Əmək pensiyaları haqqında” Qanunun 45-ci 
maddəsinin 29.06.2022-ci il tarixədək qüvvədə olmuş ikinci cümləsinə əsasən Qanunun 
9-cu maddəsində nəzərdə tutulan yaşa görə əmək pensiyası təyin olunan şəxslərin əmək 
pensiyasının sığorta və yığım hissələrinin hesablanmasında gözlənilən pensiya ödənişi 
müddəti aylarının sayı güzəştli şərtlə pensiyaya çıxma yaşı ilə həmin Qanunun 7-ci 
maddəsi ilə müəyyən edilmiş pensiya yaşı arasındakı ayların sayı qədər artırılır.  

11. Yəni, “Əmək pensiyaları haqqında” Qanunun 9-cu maddəsinə əsasən yaşa görə 
əmək pensiyası təyin olunmuş şəxs işləməkdə davam etməklə pensiya kapitalı toplayaraq 
işləməyən pensiyaçı kateqoriyasına keçdikdə, yaxud pensiya təyin olunduğu gündən 

sonra 6 il və daha çox işlədikdə pensiyanın yenidən hesablanması Qanunun 45-ci 
maddəsinin ikinci cümləsinə uyğun aparılacaqdır. Bu halda gözlənilən pensiya ödənişi 
müddəti aylarının sayı 144 ay deyil, 144 ay üstəgəl güzəştli şərtlə pensiyaya çıxma yaşı 
ilə Qanunun 7-ci maddəsi ilə müəyyən edilmiş pensiya yaşı arasındakı ayların sayı 
olacaqdır. 

12. Yuxarıda göstərilmiş hüquq normalarının tələblərini nəzərə alan məhkəmə 
tərkibi hazırkı işlə bağlı isə hesab etmişdir ki, “Əmək pensiyaları haqqında” Qanunun 45-
ci maddəsinin ikinci cümləsinə və habelə ikinci cümlə ilə bağlı həmin Qanunda dəyişiklik 
edilməsi barədə 13 may 2022-ci il tarixli, №530-VIQD nömrəli Qanunun Keçid 
müddəalarının 2.2-ci bəndinə istinad edərək iddiaçıya əvvəllər təyin edilmiş yaşa görə 
əmək pensiyasını yenidən hesablayıb yekun qərar qəbul edərkən cavabdeh haqlı 
olmuşdur. 

13. Odur ki, mübahisəli hüquqi məsələyə dair hüququn tətbiqi üzrə məhkəmə 
təcrübəsinin vahidliyinin təmin edilməsi üçün Azərbaycan Respublikası İnzibati 
Prosessual Məcəlləsinin (bundan sonra - İPM) 98-1-ci maddəsində nəzərdə tutulmuş 
hüquqi mexanizmdən istifadə olunmasına qərar verilmişdir.  

 
II. Məhkəmənin mövqeyi  

 
14. Məhkəmələr iddianın təmin olunmasının əsası kimi ona istinad etmişlər ki, 

“Əmək pensiyaları haqqında” Qanunun 45-ci maddəsinin 2017-ci il 01 iyul tarixdən 2022-
ci il 29 iyun tarixədək qüvvədə olmuş ikinci cümləsi yalnız pensiyanın ilk dəfə təyin 
edilməsi qaydasını tənzimləyir, pensiyanın yenidən hesablanmasına şamil olunmur. 
Pensiyanın yenidən hesablanması adı çəkilən Qanunun 37.3.1-ci maddəsi ilə tənzimlənir. 
Buna görə də, 2022-ci il 29 iyun tarixdən ləğv edilmiş norma əsasında pensiyanın yenidən 
hesablanması hüquqi cəhətdən yolverilməzdir, çünki hüquqi normanın tənzimləmədiyi 
münasibətə ultraaktivliyin tətbiq edilməsi hüququn əsas prinsiplərinə ziddir. 

15. Kollegiya qeyd edir ki, sözügedən məsələyə münasibətdə bənzər hüquqi mövqe 
Azərbaycan Respublikası Ali Məhkəməsinin İnzibati Kollegiyasının 2025-ci il 10 oktyabr 
tarixli, 2-1(102)-2928/2025 saylı qərarında, eləcə də çoxsaylı oxşar mübahisələr üzrə 
çıxarılmış məhkəmə aktlarında əks olunmuşdur.  

16. Kollegiya hesab edir ki, sözügedən hüquqi mövqeyə yenidən baxmaq, başqa 
sözlə, hüququn tətbiqi üzrə təcrübənin vahidliyini təmin edən əvvəlki hüquqi mövqeləri 
inkişaf etdirən fərqli yanaşmanı tətbiq etmək zərurəti yaranmışdır.  

17. Belə ki, “Əmək pensiyaları haqqında” Qanunun 1.0.14-cü maddəsində qeyd 
edilir ki, gözlənilən pensiya ödənişi müddəti - bu Qanunun məqsədləri üçün müəyyən 
edilən və əmək pensiyasının sığorta və yığım hissələrinin hesablanmasında istifadə 
olunan göstəricidir. 

18. Həmin Qanunun 10-cu və 13-cü maddələrinə görə yaşa və əlilliyə görə əmək 
pensiyasının məbləği müəyyən edilərkən gözlənilən pensiya ödənişi müddətinin aylarının 
sayı nəzərə alınır.  

19. “Əmək pensiyaları haqqında” Qanunun 45-ci maddəsinin birinci cümləsinə görə 
bu Qanunun məqsədləri üçün gözlənilən pensiya ödənişi müddəti müvafiq icra 
hakimiyyəti orqanı tərəfindən müəyyən edilir. 

20. “Əmək pensiyaları haqqında” Azərbaycan Respublikası Qanununun tətbiq 
edilməsi barədə” Azərbaycan Respublikası Prezidentinin 6 mart 2006-cı il tarixli 377 

https://e-qanun.az/framework/11617
https://e-qanun.az/framework/11617

nömrəli Fərmanının (sonrakı dəyişiklərlə) 2.11-ci bəndinə əsasən həmin Qanunun 45-
ci maddəsinin birinci cümləsinə uyğun olaraq həmin Qanunun məqsədləri üçün 
gözlənilən pensiya ödənişi müddəti 144 ay (12 il) nəzərdə tutulur. 

21. “Əmək pensiyaları haqqında” Qanunun 37.3.1-ci maddəsinə görə yaşa görə 
əmək pensiyasının pensiya təyin olunan günədək qazanılmış sığorta hissəsi tam 
məbləğdə ödənilir və pensiya təyin olunduqdan, həmçinin bu maddəyə əsasən yenidən 
hesablandıqdan sonrakı dövr üzrə qazanılan sığorta və yığım hissələri üzrə pensiya 
kapitalının toplanması davam etdirilir. Pensiyaçı işləməyən əmək pensiyaçısı 
kateqoriyasına keçdikdə və ya əmək pensiyası təyin olunduğu, yaxud bu maddəyə 
əsasən yenidən hesablandığı gündən sonra 6 il işlədikdə əmək pensiyası 
avtomatlaşdırılmış qaydada (bu Qanunun 37.3.2-1-ci maddəsində nəzərdə tutulmuş hal 
istisna olmaqla) yenidən hesablanır. Bu zaman sığorta və yığım hissələrinin 
hesablanmasında gözlənilən pensiya ödənişi müddəti aylarının sayı pensiyaçının pensiya 
təyin edildikdən, yaxud bu maddəyə əsasən yenidən hesablandıqdan sonra işlədiyi 
ayların sayı qədər, lakin 72 aydan çox olmamaqla azaldılır. 

22. Sözügedən Qanunun 37.3.1-ci maddəsində yaşa görə əmək pensiyası təyin 
olunduqdan sonra işləyən pensiyaçı işləməyən əmək pensiyaçısı kateqoriyasına 
keçdikdə və ya əmək pensiyası təyin olunduğu, yaxud bu maddəyə əsasən yenidən 
hesablandığı gündən sonra 6 il işlədikdə əmək pensiyasının yenidən hesablanması 
zamanı gözlənilən pensiya ödənişi müddəti aylarının sayının azaldılması nəzərdə 
tutulmuşdur. Yenidən hesablama zamanı sığorta və yığım hissələrinin hesablanmasında 
gözlənilən pensiya ödənişi müddəti aylarının sayı pensiyaçının pensiya təyin edildikdən, 
yaxud bu maddəyə əsasən yenidən hesablandıqdan sonra işlədiyi ayların sayı qədər, 
lakin 72 aydan çox olmamaqla azaldılır. 

23. Azərbaycan Respublikası Prezidentinin 6 mart 2006-cı il tarixli 377 nömrəli 
Fərmanı ilə müəyyən edilən gözlənilən pensiya ödənişi müddəti aylarının sayı olan 144 
ay pensiyaçının pensiya təyin edildikdən, yaxud yenidən hesablandıqdan sonra işlədiyi 
ayların sayı qədər, lakin 72 aydan çox olmamaqla azaldılır. Beləliklə, pensiyaçının işlədiyi 
6 (altı) il ərzində topladığı pensiya kapitalı (144-72)=72-yə bölünməklə əvvəllər təyin 
edilmiş pensiya məbləğinə əlavə olunaraq pensiya yenidən hesablanır.  

24. Bundan başqa, “Əmək pensiyaları haqqında” Qanunun 45-ci maddəsinin 2017-
ci il 1 iyul tarixdən 2022-ci il 29 iyun tarixədək qüvvədə olmuş ikinci cümləsində qeyd 
edilmişdir ki, Qanunun 9-cu maddəsinə əsasən yaşa görə əmək pensiyası təyin olunan 
şəxslərin əmək pensiyasının sığorta və yığım hissələrinin hesablanmasında gözlənilən 
pensiya ödənişi müddəti aylarının sayı güzəştli şərtlə pensiyaya çıxma yaşı ilə həmin 
Qanunun 7-ci maddəsi ilə müəyyən edilmiş pensiya yaşı arasındakı ayların sayı qədər 
artırılır.  

25. Göründüyü kimi, Qanunun 45-ci maddəsinin qüvvədən düşmüş sözügedən 
ikinci cümləsi Qanunun 9-cu maddəsində nəzərdə tutulan yaşa görə əmək pensiyası təyin 
olunan şəxslərin gözlənilən pensiya ödənişi müddəti aylarının sayı ilə bağlı xüsusi 
tənzimləmə müəyyən etmişdir.  

26. “Əmək pensiyaları haqqında” Qanunun 37.3.1-ci maddəsində pensiyaçının 
işlədiyi 6 (altı) il ərzində topladığı pensiya kapitalının (144-72)=72-yə bölünüb əvvəllər 
təyin edilmiş pensiya məbləğinə əlavə olunmaqla pensiyanın yenidən hesablanması 
nəzərdə tutulsa da, həmin Qanunun 9-cu maddəsində nəzərdə tutulan yaşa görə əmək 
pensiyası təyin olunmuş şəxslərin işlədiyi dövrdə topladığı pensiya kapitalına görə 

pensiyanın yenidən hesablanması zamanı gözlənilən pensiya ödənişi müddətinin sayı 
fərqli qaydada, yəni Qanunun 45-ci maddəsinin qüvvədən düşmüş ikinci cümləsinə uyğun 
müəyyən edilmişdir. 

27. Buna görə, Qanunun 9-cu maddəsində nəzərdə tutulan yaşa görə əmək 
pensiyası təyin olunmuş şəxs işləməkdə davam etməklə pensiya kapitalı toplayaraq 
işləməyən pensiyaçı kateqoriyasına keçdikdə, yaxud pensiya təyin olunduğu gündən 
sonra 6 il və daha çox işlədikdə pensiyası yenidən hesablanarkən toplanan pensiya 
kapitalı “(144-72)=72” düsturuna uyğun deyil, Qanunun 45-ci maddəsinin ikinci 
cümləsində müəyyən edilmiş düstura uyğun bölünəcəkdir. Bu halda, gözlənilən pensiya 
ödənişi müddəti aylarının sayı 144 ay deyil, 144 ay üstəgəl güzəştli şərtlə pensiyaya 
çıxma yaşı ilə Qanunun 7-ci maddəsi ilə müəyyən edilmiş pensiya yaşı arasındakı ayların 
sayı olacaqdır.  

28. Beləliklə, pensiya məbləği müəyyən edilərkən “Əmək pensiyaları haqqında” 
Qanunun 10, 13, 37.3.1-ci maddələrində, o cümlədən 45-ci maddəsində gözlənilən 
pensiya ödənişi müddəti aylarının sayı əsas götürülür. Qanunun 10 və 13-cü 
maddələrində ilk dəfə pensiya təyinatının aparılması zamanı, 37.3.1-ci maddəsində 
pensiya təyin edildikdən sonra toplanan pensiya kapitalına görə pensiyanın yenidən 
hesablanması zamanı, 45-ci maddənin qüvvədən düşmüş ikinci cümləsində isə xüsusi 
olaraq Qanunun 9-cu maddəsində nəzərdə tutulan əmək pensiyaçılarının toplanan 
pensiya kapitalına görə pensiyanın yenidən hesablanması zamanı gözlənilən pensiya 
ödənişi müddəti aylarının sayı təsbit edilmişdir.  

29. “Əmək pensiyaları haqqında” Azərbaycan Respublikasının Qanununda 
dəyişiklik edilməsi barədə” 13 may 2022-ci il tarixli 530-VIQD nömrəli Azərbaycan 
Respublikası Qanununun 1.11-ci maddəsinə əsasən Qanunun 45-ci maddəsinin ikinci 
cümləsi “Əmək pensiyaları haqqında” Qanundan çıxarılmışdır. Eyni zamanda, 13 may 
2022-ci il tarixli 530-VIQD nömrəli Qanunun 2.2-ci maddəsi ilə (Keçid müddəa) 1.11-ci 
maddənin (yəni 45-ci maddənin ikinci cümləsinin çıxarılmasının) Qanunun qüvvəyə 
mindiyi günədək təyin edilmiş yaşa görə əmək pensiyalarının yenidən hesablanmasına, 
eləcə də həmin günədək pensiya hüququ yaranmış şəxslərə yaşa görə əmək 
pensiyasının təyin edilməsi və yenidən hesablanması hallarına münasibətdə tətbiq 
edilməməsi nəzərdə tutulmuşdur.  

30. Qanunvericiliyə edilmiş dəyişiklikdən göründüyü kimi, əlavə olunan keçid 
müddəa dəyişikliyin qüvvəyə mindiyi 29.06.2022-ci il tarixədək təyin edilmiş “Əmək 
pensiyaları haqqında” Qanunun 9.1-ci (əmək şəraiti zərərli və ağır olan işlərdə çalışanlar), 
9.2-ci (hipovizqanizm xəstəliyinə tutulan şəxslər (liliputlar), 9.3-cü (mülki aviasiya uçuş və 
uçuş-sınaq heyətində çalışanlar), 9.5-ci (hərbi qulluqçular) və s. maddələrində nəzərdə 
tutulmuş şəxslərin pensiyasının yenidən hesablanması zamanı dəyişiklikdən əvvəlki 
müddəanın tətbiqini nəzərdə tutur.  

31. Nəticədə, keçid müddəaları 29.06.2022-ci il tarixədək “Əmək pensiyaları 
haqqında” Qanunun 9-cu maddəsinə əsasən təyin edilmiş pensiyaların yenidən 
hesablanması, eləcə də bu tarixə kimi hüquq qazanmış, lakin 29.06.2022-ci il tarixdən 
sonra təyinat üçün müraciət edənlərə pensiya təyinatı zamanı tətbiq edilməli, onların 
pensiyasının məbləği müəyyənləşdirilərkən Qanunun 29.06.2022-ci il tarixədək qüvvədə 
olmuş 45-ci maddəsinin ikinci cümləsinə uyğun olaraq gözlənilən pensiya ödənişi müddəti 
aylarının sayı güzəştli şərtlə pensiyaya çıxma yaşı ilə bu Qanunun 7-ci maddəsi ilə 
müəyyən edilmiş pensiya yaşı arasındakı ayların sayı qədər artırılmalıdır. 

32. Keçid müddəalarının məqsədi vaxtilə aparılmış təyinatların sabitliyini təmin 
etməyə yönəlib, yəni qeyd edilən qaydada təyinat aparılmış və ya hüququ yaranmış 
şəxslərə eyni yanaşma ilə (gözlənilən pensiya ödənişi müddəti aylarının sayı güzəştli 
şərtlə pensiyaya çıxma yaşı ilə bu Qanunun 7-ci maddəsi ilə müəyyən edilmiş pensiya 
yaşı arasındakı ayların sayı qədər artırılmaqla) təyinatı nəzərdə tutur. Qanunvericinin 
iradəsi məhz 45-ci maddənin ikinci cümləsi çıxarılmasına yönəlir, əks yanaşma həmin 
dəyişikliyi əhəmiyyətsiz edərdi. Odur ki, keçid müddəaları əvvəlki qaydada təyin edilmiş 
və ya təyin edilməsə də, hüququ yaranmış şəxslərə münasibətdə aparılmış (ilkin) 
təyinatı və məhz həmin (ilkin) təyinatın yenidən hesablanmasında istisnanı tənzimləyir.  

33. Kollegiya həmçinin hesab edir ki, hazırkı Qərardadla Ali Məhkəmə tərəfindən 
əvvəllər oxşar mübahisələrə baxılarkən müəyyən edilmiş hüquqi mövqedən fərqli 
yanaşmanın tətbiq edilməsi zəruri hesab edilməklə mübahisəli hüquqi məsələyə 
münasibətdə yeni hüquqi mövqenin müəyyənləşdirildiyi nəzərə alınmalı, bununla 
əlaqədar olaraq vətəndaşlara münasibətdə hüquqi müəyyənliyi, ədalət mühakiməsinin 
maraqları baxımından isə  məhkəmə aktlarının sabitliyini təmin etmək üçün xüsusi keçid 
müddəaları müəyyənləşdirilməlidir. 

34. Yuxarıda göstərilənlərə əsasən və İnzibati Prosessual Məcəllənin 98-1-ci 
maddəsini rəhbər tutaraq Azərbaycan Respublikası Ali Məhkəməsinin İnzibati Kollegiyası  

 
QƏRARA ALDI:  

 
1. “Əmək pensiyaları haqqında” Qanunun 9-cu maddəsinə əsasən yaşa görə əmək 

pensiyası hüququ 2022-ci il 29 iyun tarixindən əvvəl yaranmış şəxslərə pensiya təyinatı 
və ya onların əmək pensiyasının yenidən hesablanması zamanı həmin Qanunun 45-ci 
maddəsinin 2017-ci il 01 iyul tarixdən 2022-ci il 29 iyun tarixədək qüvvədə olmuş ikinci 
cümləsi tətbiq edilməli, bu zaman gözlənilən pensiya ödənişi müddəti aylarının sayı 
güzəştli şərtlə pensiyaya çıxma yaşı ilə bu Qanunun 7-ci maddəsi ilə müəyyən edilmiş 
pensiya yaşı arasındakı ayların sayı qədər artırılmalıdır. 

2. Hüquqi müəyyənliyi və məhkəmə aktlarının sabitliyini təmin etmək üçün 
qanunvericiliyin tətbiqinə dair müəyyən edilmiş yeni hüquqi mövqelər bu Qərardadın 
qəbul edildiyi tarixdən sonra məhkəmələrə verilən yeni iddia ərizələrinə, habelə bu 
Qərardadın qəbul edildiyi tarixədək verilmiş, lakin birinci instansiya məhkəmələrində 
icraatı yekunlaşdırılmamış iddia ərizələrinə münasibətdə tətbiq edilməlidir.  

3. Apellyasiya və ya kassasiya məhkəməsinin icraatında olan işlər üzrə əgər şikayət 
verilmiş məhkəmə aktları qanunvericiliyin tətbiqinə dair əvvəlki hüquqi mövqelərə uyğun 
çıxarılmışlarsa, yalnız yeni müəyyən edilmiş hüquqi mövqelərə istinadla məhkəmə aktları 
ləğv olunmamalı, yaxud dəyişdirilməməlidir. Yeni hüquqi mövqelərə istinadla məhkəmə 
aktının qanuniliyinə qiymət verilməsi bu Qərardadın qəbul edildiyi tarixdən sonra birinci 
instansiya məhkəmələri tərəfindən yekunlaşdırılmış işlər üzrə veriləcək apellyasiya və ya 
kassasiya şikayətlərinə münasibətdə tətbiq edilməlidir.   

4. Qərardad Azərbaycan Respublikasının Ali Məhkəməsinin rəsmi internet 
səhifəsində və Azərbaycan Respublikasının Ali Məhkəməsinin Bülletenində dərc edilsin.  

 
 
 Sədrlik edən        Xəqani Məmmədov 

 


